
 
4. august 2022  

Inatsisartut Suleriaasianni § 37 naapertorlugu Naalakkersuisunut apeqqut imaattoq 

matumuuna saqqummiuppara. 

Naalakkersuisunut apeqqut: 

1. Inunnik Isumaginninnermut Siunnersotitut ilinniarsimasut Kommuneni 

tallimaasuni annertuumik amigaatigineqarneri eqqarsaatigalugit Inunnik 

Isumaginninnermik Siunnersortitut ilinniarsimasut atugarisai 

Naalakkersuisunit qanoq pittanngorsaavigineqarniarpat?  

2. Inunnik Isumaginninnermut Siunnersortitut ilinniarsimasut pisortat 

suliffeqarfiutaani soorlu Kommuneni Namminersorlutik Oqartussani atorfillit 

amerlanerulernissaanut anguniarlugu Naalakkersuisut qanoq 

pilersaaruteqarpat? 

3. Naalakkersuisut ilisimavaat Inunnik Isumaginninnermi Siunnersortitut 

ilinniarsimasut pisortat suliffeqarfiutaani soorlu Kommuneni 

Namminersorlutillu Oqartussat suliffeqarfiutaani sulileraluaannarlutik allamut 

suliffissarsiortarnerat sumik tunngaveqarnersoq?  

Misissuisoqarnikuusimappat suummita tunngavilersuutigineqarsimappat 

pisortat suliffeqarfiutaani Kommuneni Namminersorlutillu Oqartussat 

suliffeqarfiutaani suliumanngittarneranut?  

Misissuisoqarnikuunngippat paaserusunnarpoq Naalakkersuisut 

pilersaaruteqarnersut ajornartorsiutip misissorneqarnissaanut? 

4. Naalakkersuisut pilersaaruteqarpat Inunnik Isumaginninnermut 

Siunnersortitut ilinniarsimasut ataavartumik pikkorissartinneqartarnissaanut?   

(Inatsisartunut Ilaasortaq Kristian Jeremiassen, Inuit Ataqatigiit) 

Tunngavilersuut: 

31. januar 2022 Sermitsiaq.ag nittartakkakkut quppernermini saqqummiussivoq qulequtsiilluni 

ima: ”Misissuineq: Isumaginninnermi siunnersortit 155-it amigaatiginerput”, allaaserisami 

atuarneqarsinnaammat NIISIP (Nunatsinni Inunnik Isumaginninnermi Siunnersortitut 

Ilinniarsimasut Peqatigiiffiat) Kommuneni tallimaasuni misissuisimasut Inunnik 



 
Isumaginninnermi Ilinniarsimasut qassit pisariaqartinneqarnersut, NIISIP-ilu misissuinermini 

paasisimagaa Kommuneni tallimaasuni Inunnik Isumaginninnermi Ilinniarsimasut 231-t 

pisariaqartinneqartut.  

NIISIP misissuinermini aammattaaq paasisimagaat Inunnik Isumaginninnermi Siunnersortitut 

Ilinniarsimasut 231-it atorfissaqartinneqartuni 77-it kisimi kommuneni tallimaasuni 

atorfeqartinneqartut.  

NIISIP-ip misissuisimanerani takutinneqarmat Kommuneni tallimaasuni Inunnik 

Isumaginninnermi Ilinniarsimasut 155-it amigaatigineqartut.  

8. februar 2022 Sermitsiaq.ag aamma nittartakkakkut quppernermini saqqummiussivoq 

qulequtsiilluni ima: ”Tilioq. isumaginninnermi siunnersortit amigaataanerat akisuvoq”, 

allaaserisamilu atuarneqarsinnaavoq Innarluutillit Illersuisuat oqaloqatigineqarsimasoq, 

oqaloqatigineqarnerminilu Innarluutillit Illersuisuat nassuiaavoq ilinniarsimasumik 

sulisussaaleqinerup malitsigisaanik innuttaasut suliakkiissutaat amerlasuutigut kukkusumik 

aalajangiiffigineqartarnerat, piffissamilu sivisuumik kinguarsarneqartarnerat imaluunniit suliaq 

naammassineqanngittoq unitsiinnarneqartarsimasoq. 

Innarluutillit Illersuisuat aamma oqaatigivaattaaq innarluutilinnik sullissisarneq artornartuusoq 

innuttaasullu inuuneranut sunut tamanut attuumassuteqartarluni, taamaammat 

pingaaruteqarluinnartoq Inunnik Isumaginninnermi Siunnersortitut Ilinniarsimasumik 

sullinneqartarnissaq taakkuummata inatsisinik oqartussaaffinnillu inuit innarluutillit 

pisariaqartitaannik paasinnissimasut. 

Inunnik Isumaginninnermut Siunnersortitut Ilinniarsimasut pisortat suliffeqarfiutaani 

sulisorisinissaat pingaaruteqartoq Inatsisartut Ombudsmand-iata misissuinerani aamma 

ersersinneqarpoq, Inatsisartummi Ombudsmand-iata nittartakkami qupperneranni 9. maj 2022 

saqqummiussivoq qulequtsiilluni ima: ”Meeqqanik inissiisarneq angerlatitsisarnerlu pillugit 

sulianik misissuineq”, allaaserisami atuarneqarsinnaavoq Inatsisartunut Ombudmand-iata 

Kommune Kujallermi aammalu Qeqqata Kommuniani meeqqanik inissiisarneq 

angerlartitsisarnerlu pillugit misissuisimasoq.  

Inatsiartunut Ombudsmand-ip misissuinerani paasinarsisimavoq Kommuneni misissorneqartuni 

meeqqanik inissiisarneq angerlartitsisarnermilu kommunenit suli ilungersunartunik 

kukkussuteqartartut, kommunimmi paasissutissanik pissarsiniarnerminni misissuinernilluunniit 

meeqqap angerlarsimaffimmi avataanut inissinneqarneranut imaluunnit meeqqap 

inissinneqarsimasup angerlartinneqarneranut atatillugu piumasaqaataasunik 

ingerlatsiniarnerminni ajornatorsiuteqarajuttartut. 



 
Taamatuttaaq ujartorpara Inunnik Isumaginninnermut Siunnersortitut Ilinniarsimasut 

pikkorissartinneqartarnissaat anguniarneqarnersoq, massakkut Inunnik Isumaginninnermut 

Siunnersortitut ilinniarneqanngittunut pikkorissaanerit tulluartut kisimik 

ukkatarineqarnerummata.  

Ilaatigut qulaani taakkartukkakka tunngavigalugit taama ittumik apeqquteqaateqarpunga. 

Kissaatigissavara apeqqutikka ullut suliffiusut qulit qaangiutsinnagit akineqarnissaat. 

 

 


